
Ma quelle vaghe scene, che in mez’ôa

L’Eroe zeneize senza mai fermâse

Attraversôu ô l’aveiva fin allôa,

Non ëan solo per atro da ammirâse

Per ô bello che incanta e che innamôa,

Benchè de sentimento ô l’è incapaçe;

Ma pe miggiæa d’atri esseri, da-i quæ

Quelle mæxime scene ëan animæ.


44

Ean tûtti popolæ boschetti e viali

D’oxelli e de miriadi d’insetti,

De rettili a foresta e d’animali

Sarvæghi, e d’oche e cigni e añie i laghetti;

Gremenii tutti i rien tutti, i canali

Ean d’agili anghilette e de pescetti,

De vaghi papagalli e collinette

E a cianûa de graziose parpelette.


45

E se manifestava appeña drento

De quell’Eden l’Eroe ô metteiva i pê

Fra i diversci animali ûn movimento,

Comme se l’aspëtassan solo lê;

Tali ëan i säti a-ô mæximo momento,

Tali i scigöi ch’andavan fin a-ô Çê,

Tali i segni de gioia e compiaxenza

Che davan tûtti quanti ä so presenza!


46

Paiva, che lô ghe voësan rende omaggio

E festezzâ ô so arrivo ä so manea,

E fâghe i so salûi ne-ô so linguaggio:

D’un’intrata solenne gh’ëa l’idea

E de marcia trionfale a-ô so passaggio

Pe quelli lêughi ameni; e d’uña vea

Dimostrazion de stimma aveiva l’aia

Quella festa e accoglienza straordinaia.

